
ABSTRAK 

Isu politik di Malaysia semasa pandemik CoVid-19 menjadi semakin panas apabila terdapat 

pelbagai isu yang dikaitkan dengan ahli politik. Ianya terbukti benar kerana orang ramai sering 

memperkatakan isu-isu ini di dalam media sosial seperti Twitter. Saban hari, jumlah tweets 

yang terkumpul semakin banyak sehingga mencecah ratusan ribu. Hal ini telah menyukarkan 

sesetengah pihak yang ingin mendapatkan gambaran keseluruhan mengenai sesuatu isu yang 

diperkatakan. Oleh itu, matlamat kajian adalah mengelaskan tweets berasaskan politik 

berdasarkan sentimen seperti positif, neutral dan negatif bagi membantu dan memudahkan 

pihak berkepentingan atau kerajaan membuat keputusan penting dalam pentadbiran. Kajian ini 

menggunakan bahasa pengaturcaraan Python dan beberapa jenis model pengelasan 

pembelajaran mesin seperti Naïve Bayes, Support Vector Machine, Random Forest dan 

Logistic Regression berpandukan metodologi CRISP-DM. Hasil analisis tersebut memberikan 

peratusan sentimen keseluruhan bagi setiap topik dan boleh dirujuk apabila sesetengah pihak 

berkepentingan memerlukan panduan dalam isu-isu yang tersenarai. 

 

1 PENGENALAN 
 

Media sosial merupakan sebahagian daripada kehidupan masyarakat yang berperanan sebagai 

sebuah platform untuk berkomunikasi antara satu sama lain tanpa batasan. Perkataan media 

sosial ialah gabungan daripada media dan sosial. Media merupakan alat atau perantara 

komunikasi dalam perhubungan manakala sosial pula adalah berkaitan dengan persahabatan, 

pergaulan dan aktiviti masa lapang (Kamus Dewan dan Pustaka Edisi Keempat 2014). Media 

sosial meliputipelbagai aplikasi seperti Twitter, Facebook, Instagram dan banyak lagi. Pada 

era yang semakin berkembang teknologinya, kebanyakan pengguna media sosial menggunakan 

media sosial sebagai platform untuk meluahkan perasaan dan juga pendapat. Sejajar dengan 

keadaan semasa, pengguna media sosial sering meluahkan pendapat dan perasaan mereka 

terhadap isu politik yang sedang goyah di saat pandemik CoVid-19 melanda negara ini. Hal ini 

telah menyebabkan pertambahan sentimen yang ada di dalam media sosial. 

 Menurut laporan harian, perebutan kuasa yang berlaku ketika Malaysia diserang oleh 

wabak pandemik Covid-19 terus menular dan tiada penghujungnya. Ahli-ahli politik di 

Malaysia di mana mereka seperti tidak takut mati ketika seluruh dunia sedang berperang 

dengan wabak koronavirus ini. Tidak kiralah pemimpin kerajaan atau pembangkang, mereka 

lebih mementingkan wang, kuasa dan kedudukan (Sinar Harian 2020). Hal ini menyebabkan 

orang ramai sering melemparkan pendapat serta perasaan mereka di media sosial berkenaan 

isu politik yang melanda negara ini. Isu politik sering dibincangkan oleh pengguna media sosial 

dan kadang-kadang menjadi trending di sesetengah platform media sosial. Hal ini sekali gus 

telah meningkatkan jumlah sentimen yang berasakan politik dan menyebabkan orang ramai 

menjadi keliru dengan status perkembangan mengenai politik ini. 

 Secara kesimpulannya, kajian ini dicadangkan kerana terdapat cabaran yang dihadapi 

oleh pengkaji untuk menganalisis sentimen politik dalam era pandemik CoVid-19 ini. 

Pendekatan secara analisis sentimen dicadangkan untuk menganalisis tweets di Twitter bagi 

mengkaji pandangan awam terhadap isu-isu politik yang berlaku semenjak wabak pandemik 

melanda negara ini. Sentimen-sentimen ini dianalisis dan dikelaskan kepada beberapa 

kumpulan sentimen yang berbeza iaitu positif, neural dan negatif. Hasil akhir kajian ini boleh 

membantu pihak yang berkepentingan atau kerajaan dalam membuat keputusan penting dalam 

urusan pentadbiran. 

 

2 PERNYATAAN MASALAH 
 

Melalui pemerhatian yang dijalankan, terdapat ribuan sentimen tweets yang berasaskan politik 

di dalam media sosial Twitter. Semenjak pergelutan kuasa antara parti-parti politik di Malaysia 

berlaku, isu politik makin kerap menjadi perbincangan orang ramai. Hal ini telah menyebabkan 

peningkatan jumlah tweets sentimen yang sangat banyak. Apabila terdapat begitu banyak 

pendapat yang dilontarkan oleh orang ramai, sentimen positif, neutral dan juga negatif telah 

bercampur-aduk. Ini telah mendatangkan cabaran kepada seseorang pengkaji yang ingin 

menganalisis sentimen politik pada era pandemik CoVid-19 ini. Perkara ini juga telah 

menyukarkan semua pihak seperti orang ramai, pihak berkepentingan dan kerajaan dari 

mendapat gambaran keseluruhan keputusan bagi setiap isu politik yang dibincangkan. 

3 OBJEKTIF KAJIAN 
 

Objektif utama dalam projek Pengelasan Sentimen Politik di Media Sosial Menggunakan 

Pembelajaran Mesin ini ialah: 

i. Mereka bentuk dan membangunkan sebuah model yang dapat mengelaskan sentimen 

politik yang terdapat di dalam media sosial menggunakan pendekatan algoritma 

pembelajaran mesin. 

ii. Membangunkan sistem visualisasi pengkelasan sentimen politik secara atas talian. 

 

4 METOD KAJIAN 
 

Metodologi menunjukkan proses penting yang berlaku dalam memastikan sesuatu projek yang 

dijalankan berjalan dengan lancar mengikut fasa yang telah ditetapkan. Untuk projek 

Pengelasan Sentimen Politik di Media Sosial Menggunakan Pembelajaran Mesin ini, 

metodologi yang digunakan sepanjang tempoh pelaksaan ialah CRISP-DM. Nama CRISP-DM 

adalah singkatan bagi proses merentas industri untuk perlombongan data (Cross-industry 

process for data mining). Terdapat 6 fasa di dalam CRISP-DM ini iaitu Pemahaman Perniagaan 

(Business Understanding), Pengetahuan Data (Data Understanding), Penyediaan Data (Data 

Preparation), Pemodelan (Modelling), Penilaian (Evaluation) dan Penggunaan (Deployment) 

seperti yang ditunjukkan pada Rajah 1. Cop

Rajah 1 Fasa CRISP-DM 

4.1 Fasa Pemahaman Perniagaan 

Fasa pemahaman perniagaan adalah fasa di mana objektif utama kajian dikenalpasti. Dalam 

projek ini, objektif utamanya adalah untuk membangunkan sebuah modal pengelasan sentimen 

dan juga sebuah sistem visualisasi pengkelasan. Projek ini akan menggunakan Python sebagai 

plaform utama dan akan menggunakan beberapa algoritma pembelajaran mesin yang terdiri 

daripada Naïve Bayes, SVM, Random Forest dan Logistic Regression. Dalam fasa ini juga, 

kriteria yang akan digunakan untuk menentukan sama ada projek ini berjaya dari sudut 

perniagaan perlu dikenalpasti. Projek ini dianggap berjaya sekiranya data-data ini berjaya 

dikelaskan mengikut sentiment masing-masing iaitu positif, neutral atau negatif. 

4.2 Fasa Pengetahuan Data 

Fasa pengetahuan data adalah fasa di mana data-data yang telah dirangkak keluar dari media 

sosial disenaraikan dari mana sumber datangnya dan juga kaedah yang digunakan untuk 

mendapatkan data-data ini. Dalam projek ini, data sentimen yang dirangkak keluar dari Twitter 

menggunakan perisian Twitter API direkodkan untuk rujukan masa hadapan. Fasa ini juga 

memerlukan data untuk diterangkan dari segi format, kuantiti dan ciri permukaan lain yang 

ditemui. Selain itu, data perlu diperiksa untuk memastikan semua data adalah lengkap, tiada 

nilai yang kosong dan sesuai untuk digunakan. 

4.3 Fasa Penyediaan Data 

Semasa fasa penyedian data, data yang dikumpul melalui pra-pemprosesan, seperti 

pembersihan data, transformasi data dan pengurangan data. Proses pra-pemprosesan ini penting 

kerana ianya proses yang mengubah data mentah kepada format yang boleh difahami oleh 

mesin dan membantu mengubah bunyi dari ciri dimensi tinggi ke ruang dimensi rendah untuk 

mendapatkan seberapa banyak maklumat yang tepat dari teks. Teknik ini dapat membantu 

meningkatkan ketepatan model pengelas. 

 

Rajah 2 Proses Fasa Pra-Pemprosesan 

4.4 Fasa Pemodelan 

Dalam fasa pemodelan ini, sebuah model Pengelasan Sentimen Politik di Media Sosial 

Menggunakan Pembelajaran Mesin akan dibangunkan. Dengan menggunakan Python sebagai 

platform utama serta disokong dengan algoritma pembelajaran mesin, model ini dapat 

mengelaskan setiap sentimen yang telah diekstrak mengikut sentimen masing-masing iaitu 

positif atau negatif. Sebelum model ini diberikan set ujian, ianya terlebih dahulu dilatih dengan 

menggunakan set latihan. Hal ini kerana model pengelas perlu dilatih bagi mendapatkan 

ketepatan yang lebih tinggi. 

4.5 Fasa Penilaian 

Semasa fasa penilaian, keputusan yang diperolehi dari model yang dibangunkan akan 

direkodkan dan disimpan. Keputusan ini akan dianalisis untuk menentukan sama ada projek 

ini telah memenuhi objektif perniagaan awal iaitu berjaya mengelaskan sentimen berasaskan 

politik di media sosial. Seterusnya, ulasan proses dibuat untuk membuat ringkasan tinjauan 

keseluruhan proses dan mencatat sebarang proses yang harus diulangi semula. Setelah itu, 

sebarang kemungkinan tindakan perlu disenaraikan dan keputusan akan dibuat sama ada 

keputusan projek ini sudah memadai atau tidak. 

4.6 Fasa Penggunaan 

Fasa penggunaan adalah fasa terakhir di dalam metodologi CRISP-DM. Di dalam fasa ini, 

model yang dibangunkan dan berjaya memenuhi objektif akan digunakan. Selain itu, laporan 

akhir yang mengandungi segala penglibatan data yang merangkumi semua hasil sebelumnya, 

meringkas dan mengatur hasilnya perlu direkodkan. Bagi pembentangan akhir, keputusan yang 

diperolehi dari fasa penilaian akan dibentangkan dalam bentuk visual bagi memudahkan orang 

ramai faham dan melihatnya. Akhir sekali, pengalaman dokumentasi akan dihasilkan bagi 

merekod segala pengalaman penting yang diperoleh semasa projek. 

 

5 HASIL KAJIAN 
 

Bahagian ini membincangkan hasil daripada proses pembangunan model Pengelasan Sentimen 

Politik Di Media Sosial Menggunakan Pembelajaran Mesin. Terdapat beberapa perisian yang 

digunakan untuk membangunkan sistem hasil keputusan analisis yang telah dilakukan. Dalam 

kajian ini, Microsoft Power BI digunakan bagi menghasilkan visual untuk papan pemuka. 

Power BI merupakan satu aplikasi visualisasi dan analisis data interaktif yang membolehkan 

pengguna menjana papan pemuka dengan mudah hanya dengan memasukkan data. Selepas 

data dimasukkan, aplikasi ini akan memberi beberapa pilihan visualisasi untuk dipilih oleh 

pengguna. Papan pemuka dihasilkan bagi memudahkan penganalisis memahami keputusan 

yang dihasilkan. Rajah dibawah menunjukkan visual bagi papan pemuka untuk kajian ini. 

Rajah 3 Visual Yang Dihasilkan Menggunakan Power BI 

 

 Selain itu, Tableau Public juga digunakan untuk menghasilkan papan pemuka untuk 

memaparkan keputusan data. Tableau adalah mesin analisis visual yang menjadikannya lebih 

mudah untuk membuat analisis visual interaktif dalam bentuk papan pemuka. Papan pemuka 

ini memudahkan penganalisis bukan teknikal dan pengguna akhir menukar data menjadi grafik 

interaktif yang dapat difahami. Sebelum itu, data yang telah diproses perlu dimuat naik ke 

Google Spreadsheet terlebih dahulu sebelum menukarnya menjadi visual. Dengan 

menggunakan bantuan Google API, data berjaya dimuat naik ke spreadsheet dengan mudah. 

 

 

Rajah 4 Penyambung Antara Pythin Jupyter Dan Google Spreadsheet 

 

 Setelah data dimuat naik, kini ianya sudah bersedia untuk divisualkan. Dengan 

menggunakan aplikasi Tableau Public, hasil visual daripada analisis data dapat dipaparkan 

pada papan pemuka ini. Papan pemuka yang telah siap dipaparkan pada profil pengkaji di 

Tableau Public seperti gambar  rajah di bawah. 

Rajah 5 Visual Yang Dihasilkan Menggunakan Tableau Public 

 

 Bagi membangunkan sebuah laman web, Visual Studio Code digunakan bagi 

memudahkan pembangunan sistem untuk tujuan memaparkan hasil kajian yang diperoleh 

secara atas talian. Visual Studio Code adalah penyunting kod yang diselaraskan dengan 

sokongan untuk operasi pengembangan seperti penyahpepijatan, menjalankan tugas, dan 

kontrol versi. Ini bertujuan untuk menyediakan hanya alat yang diperlukan oleh pembangun 

untuk kitaran kod-debug kod cepat dan meninggalkan aliran kerja yang lebih kompleks kepada 

IDE yang lebih lengkap, seperti Visual Studio IDE. Berikut adalah rajah antara muka bagi 

papan pemuka yang memaparkan hasil keputusan yang diperoleh dalam kajian ini. Cop

Rajah 6 Hasil Antara Muka Bagi Papan Pemuka 

 

6 KESIMPULAN 
 

Sistem Pengelasan Sentimen Politik di Media Sosial Menggunakan Pembelajaran Mesin ini 

dijangka dapat membantu dan memudahkan pihak berkepentingan atau kerajaan membuat 

keputusan penting dalam pentadbiran. Sistem ini juga memainkan peranan penting di Malaysia 

kerana terdapat peningkatan jumlah sentimen tweets berasaskan politik di media sosial 

berikutan orang ramai yang kini mudah untuk mendapatkan akses ke media sosial dan juga 

permasalahan kerajaan yang gagal dalam menangani peningkatan dan penularan kes CoVid-

19. 

 Hasil daripada analisis sentimen yang dilakukan telah divisualisasikan dalam bentuk 

graf bagi memudahkan orang ramai dan juga pihak berkepentingan untuk memahami hasil 

yang diperolehi. Penggunaan perisian Power BI dan Tableau Public dalam projek ini telah 

membantu memudahkan kerja visualisasi hasil yang diperoleh. Fungsi interaktif yang 

ditawarkan oleh Power BI telah menjadikan hasil visualisasi semakin cantik dan menarik. 

Walaupun terdapat kekangan yang dihadapi semasa melakukan kajian ini, ianya telah 

diselesaikan dengan menggunakan teknik yang sesuai. 

